
УВОДЗІНЫ

Падзелы  Рэчы  Паспалiтай  i ўключэнне  тэрыторыi Беларусi i Лiтвы  ў 
склад  Расiйскай  iмперыi  азначалi  пачатак  новага  перыяду  ў  іх  гiсторыi. 
Адной з характэрных яго рысаў з’яўлялася iснаванне негатыўных адносiнаў 
часткi насельнiцтва гэтых тэрыторый, пераважна вышэйшага, прывiлеяванага 
саслоўя, да самога факта лiквiдацыi Рэчы Паспалiтай, якая з’яўлялася для iх 
радзiмай.  Таму на працягу ўсяго перыяду знаходжання Беларусi  i  Лiтвы  ў 
складзе Расiйскай  iмперыi (1772–1917 гг.)  на  iх  землях  разгортваўся 
вызваленчы  рух,  якi  сваёй  галоўнай  мэтай  ставiў  аднаўленне  падзеленай 
Дзяржавы.

Асобнае  месца  ў  гiсторыi  Беларусi  названага  перыяду  займаюць 
паўстаннi 1794 г.,  1830–1831 гг.  i  1863–1864 гг.  У  савецкі час  i  гэтыя 
паўстаннi, i  ўвесь  грамадска-палiтычны  рух  у  Беларусi  i  Лiтве  ў  першай 
палове ХIХ ст. разглядалiся выключна як польскiя, што збядняла беларускую 
гiсторыю i гiстарыяграфiю. Тагачаснае i сучаснае разуменне тэрмiнаў польскi 
i паляк  прынцыпова адрознiваюцца [гл. 4.2],  таму спрошчаны падыход, якi 
панаваў у савецкай гiстарыяграфii i характарызаваўся простым капiраваннем 
тэрмiналогii дакументаў  першай  паловы  ХIХ ст.  i накладаннем  яе  на 
сённяшнюю  сiтуацыю,  супярэчыць  прынцыпу  навуковасцi i не  можа 
задавальняць  даследчыкаў  гiсторыi Беларусi.  Падобны  падыход  да  ацэнкi 
дзейнасцi ўраджэнцаў  Беларусi i Лiтвы  ў  разгортваннi вызваленчага  руху 
збядняе  iх ролю ў гэтай барацьбе. Апрача таго, марксiсцкi падыход з  iдэяй 
класавай  барацьбы  выразна  прынiжаў  ролю  змагароў,  якiя  паходзiлi са 
шляхецкага  саслоўя.  Менавiта  са  шляхты  рэкрутавалася  пераважная 
большасць як удзельнiкаў паўстанцкiх  атрадаў  розных гадоў,  так  i сяброў 
падпольных  арганiзацый  20–60-х  гг.  ХIХ ст.  Без  разумення  прычын iх 
дзейнасцi, асноўных сродкаў барацьбы i асэнсавання наступстваў немагчыма 
даследаванне  больш  позняга  перыяду,  калi  пачалося  фармiраванне 
беларускага  (у  сучасным  сэнсе  гэтага  тэрмiна)  нацыянальнага  руху  i 
беларускай нацыi, у чым шляхта таксама прымала самы актыўны ўдзел.

Кожнае  з  вышэйзгаданых  паўстанняў  выклiкала  ў  сваю  чаргу  iншую 
з’яву  — эмiграцыю пэўнай  часткi яго  ўдзельнiкаў  у  З  аходнюю Еўропу  i 
iншыя  часткі  свету.  Уласныя  патрыятычныя  перакананнi i рэпрэсiўныя 
захады расiйскiх уладаў не дазвалялi змагарам спынiць сваю барацьбу нават 
тады, калi iх ваеннае паражэнне станавiлася фактам. У гэты перыяд айчыннай 
гiсторыi палiтычная эмiграцыя атрымала  сваё  найбольшае  (у  параўнаннi з 
часамi ВКЛ i Рэчы Паспалiтай) развiццё.

Феномен  палiтычнай  эмiграцыi з  Рэчы  Паспалiтай,  i з  ВКЛ  у 
прыватнасцi,  звязаны  з  пачаткам  змагання  за  незалежнасць  дзяржавы, 
галоўным чынам супраць Расiйскай  iмперыi,  і  пачынае  развiвацца  з  канца 
1760-х гг. За перыяд з 1768 па 1815 гг. мелi месца некалькi хваль палiтычнай 
эмiграцыi з беларуска-лiтоўскiх губерняў:

1)  паслябарская,  звязаная  з  падаўленнем  Барскай  канфедэрацыi i 
правядзеннем першага падзелу Рэчы Паспалiтай;



2) трэцятравеньская, выклiканая адменай Канстытуцыi 3 траўня 1791 г.
i другiм падзелам Рэчы Паспалiтай;

3)  касцюшкаўская,  якая  з’явiлася  пасля  паражэння паўстання 1794 г.  i 
лiквiдацыi Рэчы Паспалiтай;

4) напалеонаўская, звязаная з аднаўленнем польскай дзяржаўнасцi ў вы-
глядзе  Герцагства  Варшаўскага,  створанага  ў  1807 г.  iмператарам 
Напалеонам, спадзяваннямi на поўнае аднаўленне Рэчы Паспалiтай i ваенным 
паражэннем напалеонаўскiх войскаў у кампанii 1812 г. супраць Расii.

Адносна  лiберальны  рэжым,  якi панаваў  ва  ўтвораным  у  1815 г. 
Каралеўстве  Польскiм,  ствараў  магчымасцi для  вяртання  на  радзiму  тых 
прыхiльнiкаў Напалеона, якiя пакiнулi яе пасля заняцця расiйскiмi войскамi 
земляў  былога  ВКЛ  i Княства  Варшаўскага.  У  эмiграцыi засталiся  толькi 
адзiнкавыя асобы, напрыклад, Т. Касцюшка, якi пасялiўся ў Швейцарыi пасля 
атрымання амнiстыi ад Паўла I i жыў тут да сваёй смерцi ў 1817 г. [292].

У  цэлым  усе  пералiчаныя  вышэй  хвалi эмiграцыi яднаюць  некалькi 
рысаў. Па-першае, яны не былi шматколькаснымi. Радзiму пакiдалi не больш 
за  некалькi соцень  асоб.  Па-другое,  яны  не  былi  працяглымi:  за  рэдкiм 
выключэннем эмiгранты вярталiся на радзiму пасля некалькiх гадоў жыцця 
на чужыне. Эмiграцыя пасля паўстання 1830–1831 гг. (паслялiстападаўская) 
мела прынцыпова  iншыя паказчыкi.  Землi былой Рэчы Паспалiтай пакiнулi 
тысячы чалавек, прычым большая iх частка ўжо нiколi не вярнулася назад.

Уяўленне  пра  эмiграцыю  ўдзельнiкаў  паўстання  1830–1831 гг.  як  пра 
малазначны  эпiзод  айчыннай  гiсторыi стала  прычынай  адсутнасцi ў 
беларускай  гiстарыяграфii асобных  манаграфiчных  даследаванняў  па  гэтай 
тэматыцы.  Як правiла,  аўтары абмяжоўвалiся  толькi павярхоўным аглядам 
гiсторыi эмiграцыi.  Тым  больш  не  рабiлiся  спробы  прасачыць  дзейнасць 
ураджэнцаў  Беларусi i Лiтвы  ў  эмiграцыi.  Іх  звычайна  залiчвалi да  ўсiх 
польскiх  эмiгрантаў  i не  цiкавiлiся  своеасаблiвасцямi iх  становiшча  па-за 
межамi радзiмы, а таксама ўзаемаадносiнамi з ураджэнцамi ўкраiнскiх зямель 
цi Каралеўства  Польскага.  Не  звярталася  ўвага  i  на  той  факт,  што  па-за 
межамi радзiмы многiя  эмiгранты развiвалi  свае  навуковыя  i  лiтаратурныя 
здольнасцi.  Гэтаму садзейнiчала адсутнасць у краiнах,  дзе жылi эмiгранты, 
жорсткай цэнзуры, якая iснавала ў Расiйскай iмперыi, а таксама даступнасць 
для iх лепшых еўрапейскiх цэнтраў вышэйшай адукацыi.

Хiба  што не  найбольш важнай праблемай пры даследаваннi  дзейнасцi 
эмiгрантаў з’яўляецца вызначэнне  колькасцi  ўраджэнцаў  Беларусi  i  Лiтвы, 
якiя пасля паражэння паўстання пакiнулi радзiму.  Гэта важна таму, што ад 
колькасцi самым  непасрэдным  чынам  залежыць  патэнцыял  эмiграцыi  — 
фiзiчныi iнтэлектуальны, — якi яна ў выпадку патрэбы магла б выкарыстаць. 
З гэтым жа звязана праблема рассялення эмiгрантаў па тэрыторыi Заходняй 
Еўропы  i  ўсяго свету  ўвогуле,  а  таксама  па  тэрыторыi  Францыi  ў 
прыватнасцi, паколькі там пасялiлася пераважная большасць выгнаннiкаў. Як 
гэта  будзе  паказана  нiжэй, рассяленне  ў  пэўнай  ступенi  ўплывала  i  на 
арганiзацыйнае афармленне эмiграцыi з Беларусi i Лiтвы.



Не менш істотным з’яўляецца пытанне самасвядомасцi i самавызначэння 
ў  эмiграцыi  ўраджэнцаў  беларуска-лiтоўскiх  губерняў.  Тут  неабходна 
адзначыць,  якiя  тэрмiны  выкарыстоўвалi  эмiгранты  для  самаакрэслення  i 
акрэслення сваiх суайчыннiкаў, якую тэрыторыю яны лiчылi сваёй айчынай. 
Гэтая праблема тым больш важная для беларускай гiстарыяграфii, што многiя 
папярэднiя польска-  i  рускамоўныя  працы  цалкам  iгнаравалi  рэгiянальныя 
своеасаблiвасцi прадстаўнiкоў  беларуска-лiтоўскiх  губерняў у  грамадска-
палiтычным  руху  першай паловы  ХIХ ст.  Гэтая  традыцыя  захавалася  да 
сённяшняга  дня.  На  працягу доўгага  часу  гiсторыкi  ХХ–ХХI стст., 
пераймаючы  тэрмiналогiю  рускамоўных крынiц,  створаных  царскiмi 
ўладнымi  органамi,  i  афiцыйнай  царскай  гiстарыяграфii, паўстанне  1830–
1831 гг.  называлі руска-польскай  вайной,  польскiм паўстаннем i  г.д.  Пры 
гэтым  не  рабiлася  спроба  растлумачыць  сэнсавае  напаўненне тэрмiнаў 
польскi, паляк i г. д., разуменне якiх мянялася на працягу стагоддзяў [25; 107]. 
Да  гэтага  часу  айчынная  гiстарыяграфiя  шукае  адказ  на пытанне,  кiм  жа 
лiчылi сябе прадстаўнiкi шляхты Беларусi i Лiтвы ў першай палове ХIХ ст. — 
лiцвiнамi  цi  палякамi,  хаця  падобная  пастаноўка  пытання  сама па  сабе 
з’яўляецца некарэктнай.

Апрача  таго,  трэба  мець  на  ўвазе  той  факт,  што  самаакрэсленне  i 
самасвядомасць,  а  значыць,  i супрацьпастаўленне  сябе  iншым,  стварае 
патэнцыяльную глебу для з’яўлення супярэчнасцяў памiж рознымi групамi 
эмiгрантаў.  У  дадзеным  выпадку  ўзніклі  супярэчнасці  паводле  прынцыпу 
рэгiянальнага паходжання, а ўзаемадзеянне падобнага фактара з сацыяльнымi 
праблемамi можа  выклiкаць  самыя  розныя  формы  праяўлення.  Наяўнасць 
разыходжання ў поглядах памiж ураджэнцамi зямель былога ВКЛ (лiцвiнамi) 
з аднаго бокуi выхадцамi з Каралеўства Польскага (караняжамi) з другога не 
раз  адзначалася  гiсторыкамi эмiграцыi,  але  iх  прычыны  да  гэтага  часу 
заставалiся ў значнай ступенi нераскрытымi. А гэта тым больш важна, што 
яны аказалi немалы ўплыў  на  стварэнне  эмiгрантамi з  беларуска-лiтоўскiх 
губерняў некалькiх асобных арганiзацый.

Адной  з  яскравых  праяваў  дзейнасцi эмiгрантаў  з  Беларусi i Лiтвы 
з’яўляюцца заснаваныя  iмi арганiзацыi,  праз якiя яны намагалiся вырашаць 
свае праблемы i дасягаць сваiх мэтаў. Таварыства Лiтоўскае i Рускiх Зямель i 
створаны  пры  iм  Лiтоўскi Вайсковы  Камiтэт,  Таварыства  Братэрскага 
Аб’яднання  i Лiтоўска-Рускi Клуб  —  гэта  тыя  спробы  арганiзацыйнага 
афармлення  лiцвiнаў  i русiнаў,  якiя  былi здзейснены  iмi ў 
паслялiстападаўскай  эмiграцыi.  Кожная  з  гэтых  арганiзацый  займае  сваё 
месца ў гiсторыi Вялiкай эмiграцыi i ўнесла той цi iншы ўклад у яе дасягненнi 
цi паражэннi,  аднак  як  яны  самi,  так  i мноства  пытанняў,  звязаных  з  iх 
дзейнасцю, працяглы час заставалiся невядомымi айчыннаму гiсторыку.

Палiтычная эмiграцыя — гэта нi ў якiм разе не бязмэтавае пражыванне 
на тэрыторыi iншых дзяржаў у чаканнi лепшага лёсу i не свядомае жаданне 
ўлiцца  ў  iншае  грамадства,  што  характэрна,  напрыклад,  для  эканамiчнай 
эмiграцыi.  Мэтай  прадстаўнiкоў  Вялiкай эмiграцыi быў працяг  палiтычнай 
барацьбы, у тым лiку праз узнаўленне ўзброенага паўстання,  вынiкам чаго 



павiнна стаць вызваленне айчыны i адраджэнне Рэчы Паспалiтай. У сувязi з 
гэтым адна з найбольш важных задач эмiгрантаў — данесцi сваё  слова  да 
радзiмы, занятай ворагам, каб перадаць звесткi пра сябе i аказаць ёй дапамогу 
ў  арганiзацыi барацьбы.  З гэтай  прычыны  набывае  немалую  важнасць 
праблема ўплыву эмiграцыi на грамадска-палiтычны рух на радзiме i ацэнка 
ступенi гэтага ўплыву.

Як вядома, пiсьменнiцкая i публiцыстычная дзейнасць з’яўлялася адным 
з асноўных вiдаў прапаганды i агiтацыi, а значыць, i iдэалагiчнай барацьбы ў 
цэлым.  Для палiтычнай эмiграцыi якой бы то нi было хвалi гэта характэрна 
яшчэ  ў  большай  ступенi.  Удзельнiкі  пацярпелай  паражэнне  барацьбы 
атрымалі  значную  колькасць  часу  i  сiл,  што  ў  сукупнасцi  са  свежымi 
моцнымi ўражаннямi  i  эмоцыямi  становiцца  штуршком  да  актыўнай 
творчасцi.  Вялiкая эмiграцыя  ў цэлым, i  ўраджэнцы Беларусi  i  Лiтвы  як яе 
частка,  з’яўляецца хiба  што  не  найбольш  яскравым  прыкладам  гэтага. 
Паслялiстападаўскiмi эмiгрантамi  на  працягу  ўсяго  часу  iх  жыцця  па-за 
межамi  радзiмы  было  заснавана  больш  за  100  перыядычных  выданняў, 
выдадзены тысячы кнiг, брашур, улётак i да т. п., галоўнай мэтай якiх, проста 
цi ўскосна, было iмкненне да гуртавання сiл дзеля вызвалення радзiмы. I хаця 
многiя творы далёкiя ад эстэтычнай прыгажосцi цi высокай якасцi, але кожны 
з  iх  варты  быць  зразуметым  у  тым  кантэксце,  у  якiм  ён  з’яўляўся  i 
функцыянаваў.

Нягледзячы  на  прыкладзеныя  намаганнi i шчырасць  iмкненняў, 
эмiграцыi не ўдалося дасягнуць сваёй галоўнай мэты — хуткага ўзнаўлення 
паўстання на радзiме. Храналагiчна блiзкія рэвалюцыйныя падзеi на землях 
былой Рэчы Паспалiтай адбылiся толькi падчас  Вясны Народаў  — у 1846–
1849 гг., — ды i тыя былi падаўлены дзяржавамi, што здзейснiлi яе  разбор. 
Менавiта ў кантэксце такой вялiкай працягласцi эмiграцыi, а таксама малой 
паспяховасцi намаганняў  падчас  яе  i неабходна  разумець  факт  прыняцця 
некаторымi эмiгрантамi палiтычнай  амнiстыi ад  расiйскiх  уладаў,  а  яшчэ 
больш канкрэтна — ад расiйскага  iмператара (Мiкалая  I цi Аляксандра  II ), 
якi асабiста  даваў  рэзалюцыю  наконт  кожнага  падобнага  прашэння. 
Даследаванне гэтай асаблівасці эмiграцыi яшчэ практычна не праводзiлася, 
аднак гэта тым больш важна, што амнiстыю выкарысталi некаторыя вядомыя 
дзеячы культуры Беларусi — Напалеон Орда, Аляксандр Рыпiнскi i iнш.

Усё  вышэйсказанае  пераконвае,  што  даследаванне  жыцця  i дзейнасцi 
ўдзельнiкаў  паўстання  1830–1831 гг.  у  З  аходняй  Еўропе  з’яўляецца 
неабходным  для  айчыннай  гiстарыяграфii i выступае  перспектыўным 
накiрункам навуковых распрацовак.

Гэтая  манаграфiя  базуецца  на  дысертацыi на  атрыманне  ступенi 
кандыдата  гiстарычных  навук,  абароненай  аўтарам  15 красавiка  2008 г.  у 
Iнстытуце  гiсторыi Нацыянальнай  акадэмii навук  Беларусi.  Нiжняя 
храналагiчная мяжа эмiграцыi — дата яе пачатку — 1831 год. Вызначэнне 
верхняй  мяжы выклiкае  большую  складанасць.  Пры абсалютызацыі  гэтага 
крытэрыя яна можа быць вызначана як дата  смерцi апошняга з эмiгрантаў 
(паводле  наяўных  звестак,  гэта  1909  г.),  аднак  падобны  падыход  будзе 



з’яўляцца некарэктным. У гэтай манаграфii верхняя храналагiчная мяжа — 
70-я гг. ХIХ ст., калi скончылася пiсьменнiцкая дзейнасць часткi эмiгрантаў, 
якiя дажылi да таго часу.

Для адбору асобаў, дзейнасць якiх даследавана ў манаграфii, ужывалiся 
тры крытэрыi:

1)  нараджэнне  асобы  на  тэрыторыi адной  з  пяцi заходніх  губерняў 
Расiйскай  iмперыi:  (Вiленская,  Гродзенская,  Мiнская,  Вiцебская, 
Магiлёўская);

2) удзел у паўстаннi 1830–1831 гг. на землях былой Рэчы Паспалiтай;
3) пераход асобы пасля паражэння паўстання ў краiны Заходняй Еўропы 

ў 30-х гг. ХIХ ст.
Іншыя  крытэрыі  (этнічнае  ці  сацыяльнае  паходжанне,  веравызнанне, 

прафесійныя заняткі і да т. п.) не ўжываліся.
У сувязi з абранымi крытэрыямi ў манаграфii не аналізуецца дзейнасць 

тых  асобаў,  якiя  паходзiлi з  беларуска-лiтоўскiх губерняў  i знаходзiлiся  ў 
эмiграцыi, але не прымалi ўдзел у паўстаннi 1830–1831 гг. (Адам Мiцкевiч, 
Валенты  Ваньковiч,  Леанард  Ходзька  i iнш.).  Аднак  некаторыя  з  iх 
згадваюцца ў кантэксце даследавання эмiграцыйнага жыцця.

Мэтазгодна  прывесцi  тлумачэннi  некаторых  ужытых  у  манаграфii 
тэрмiнаў. У першую чаргу варта падаць дэфiнiцыю тэрмiна  эмiграцыя. Пад 
гэтым тэрмiнам разумеецца перасяленне са сваёй айчыны ў iншыя краiны па 
эканамiчных, палiтычных, рэлiгiйных i iншых прычынах. У гэтай манаграфii 
вядзецца  размова  пра  эмiграцыю  па  палiтычных  матывах.  Тэрмiн 
паслялiстападаўская эмiграцыя  ўспрыняты  з  польскай  гiстарыяграфii.  Ён 
ужываецца ў адносiнах да той хвалi эмiграцыi, пачатак якой дало паражэнне 
паўстання  1830–1831  гг.  — лiстападаўскага. Пад  тэрмiнам  беларуска-
лiтоўскiя  губернi разумеюцца  адмiнiстрацыйна-тэрытарыяльныя  адзiнкi 
(губернi), у адносiнах да якiх у 1831 г. ужывалiся тапонiмы Беларусь i Лiтва: 
Вiленская, Вiцебская, Гродзенская, Магiлёўская i Мiнская губернi. Галоўнай 
прычынай  злучанага  ўжывання  гэтага  тэрмiна  (беларуска-лiтоўскiя),  а  не 
асобнага (беларускiя  i лiтоўскiя), з’яўляецца адсутнасць у 1831 г. дакладна 
акрэсленай мяжы памiж геаграфiчнымi абшарамi Беларусьi Лiтва.

Дзмітрый Матвейчык


